
					Prawfddarllenwyd y dudalen hon


Eiliasant gân felysawl—soniarus,

A dawn fedrus, i'w Duw anfeidrawl.



Llawenydd uwchllaw anian

A geir yn nhestun y gân;

Sef gwaith y perffaith Dduw pur,

Teyrn ne' fâd, tirion Fodur,

Yn talu'r pwyth i'w ammwythion—craidd,

Draws greulonaidd dreisgar elynion.



"Clywch! O edlin freninoedd,

"Ystyriwch, gwelwch ar g'oedd;

"Chwithau'r trystiog d'wysogion,

"Gwŷr breisg, arswydwch ger bron;

"Duw Tôr, y cadarn Farnydd,

"I'r saint yn gyfnerthwr sydd.



"Myfi, myfi, fy Rhi fawrhaf,

"Gogoniant i'm Duw a ganaf.



"O'r Aifft y dygodd yr Ion—hil Iago,

"Ei olygus weision;

"Ymrwygodd y môr eigion—mewn llwyddiant,

"Hoff rwydd y glàniant o ffordd eu gelynion.



Arglwydd Dduw y duwiau—drwy'r oesoedd

"Dirif ydd ydoedd dy ryfeddodau.



"Deilliodd, pan aethost allan

"O Seir, ddychrynadwy san,

"Rhyw nerthawl, drystiawl farn drom——aruthrawl,

"Dyrfäau swydawl, darfai faes Edom;

"Y gronwech ddaear grynodd—gan flyngfawr

"Drystiawg gni' erfawr drosti cynhyrfodd.

